
Esklabotzari entzungor egiten diote hainbat naziok

NBEren arabera, pertsonekin trafikatzen duten kasuen %79an prostituzioa da helburua, eta %18an langileak merke lortzea.

Mundu osoko mafien biktimak kontuan hartzen badira, %20 adingabeak dira.

Naiara Arregi

Pertsonen trafikoaren aurkako borrokan herrialde askok beste alde batera begiratzen dutela salatu du NBE Nazio Batuen Erakundeak. «Badakigu egoera okerrera egiten ari dela, baina kasu askotan ez dugu hori ziurtatzeko frogarik», adierazi du Antonio Maria Costa ONUDD Droga eta Delituen Aurkako Nazio Batuen Bulegoko buruzagiak. «Gobernu batzuek ez diete garrantzia ematen arazoari. XXI. mendean esklabotza egotea gauza larria da». Lehentasunen artean pertsonen trafikoaren aurka egitea beharrezkoa dela uste du ONUDDeko buruzagiak. 
Pertsonen trafikoaren gaineko txosten orokorra 155 herrialdeetan egindako azterketa baten emaitza da. Bertan, pertsonen trafikoa aztertu, eta horiek ekiditeko herrialde bakoitzak hartzen dituen neurriak biltzen dira. Aztertu diren bost herrialdetatik bitan ez da inoiz pertsonen trafikoaren inguruko kasurik salatu. «Herrialde horiek arazoaren aurrean itsu daude», adierazi du Antonio Maria Costak. Bere ustez, hori benetan kasurik gertatzen ez delako edo herrialdeek informazioa biltzeko gaitasunik ez dutelako da. Gainera, askori beren datuak partekatzeak «lotsa» ematen die, gehienetan kasuak ugariak direlako. 

Emakume trafikatzaileak 

Mundu zabalean pertsonekin trafikatzen duten kasuen %79an prostituzioa da helburua, eta biktima gehienak emakumeak eta neskatilak izaten dira. Hala ere, mutikoak bahitzea ere nahiko ohikoa da; horiek pederastia ekintzetarako erabiltzen dituzte neskatila askorekin batera. Nabarmentzekoa da kasuen %30ean trafikatzaileak berak ere emakumeak direla: «Kasu askotan, emakumeek emakumeak kontratatzen dituzte esklabo izateko, errazagoa izaten dute horiek konbentzitzea». Gainera, trafikatzaile horietako asko lehenago pertsona trafikoaren biktimak izandakoak dira. 

Prostituzioaz gain, kasuen %18an, lan gogorrak egiteko erabiltzen dituzte biktimak. Horiek ezkutuko lantegietan, meatzeetan eta etxeetan aritzen dira lanean. 

Mundu osoko biktimak kontuan hartzen badira, %20 haurrak dira. Afrikako hainbat herrialdetan, gainera, mafien menpeko esklabo guztiak haurrak dira. Arrantza sareak askatzeko, josteko edo kakaoa jasotzeko horien behatz finak oso baliagarri zaizkielako erabiltzen dituztela dio Antoni Maria Costak: «Haurren esplotazioa da pertsonen trafikoaren alderik latzenetakoa». Beste kasu batzuetan, aldiz, esklabotza kasuak etxeen inguruan gertatzen dira. Familiartekoak erabiltzen dituzte mafiekin negoziatu eta etxeko ekonomiarako dirua irabazteko. 

2003. urtean pertsonen trafikoaren aurkako NBEren protokoloa abian jarri zen. Hala ere, hainbat herrialdek oraindik ez dute protokolo hori beren legedira aplikatu. Herrialde horiei protokoloa berehala indarrean jartzeko eskatu die Costak. Bere ustez, biktimen alde lan gehiago egin behar da, eta trafikatzaileentzat zigorrak handitu, horrela pertsonen trafiko kasuak gutxitzeko. 
Indonesian urtean ehun mila haur eta emakume bahitzen dituzte sexu esklabo edo mirabe bihurtzeko. Bizitza hobea hitzematen diete trafikatzaileek, baina amets horretatik urrun dago biktimen errealitatea.

Haur izan aurretik, esklabo bihurtuak

N. A. 


Esklabotza baliogabetu zuen Abraham Lincoln presidentea jaio zela 200 urte bete direla ospatzen ari dira Ameriketako Estatu Batuetan. Hala ere, pertsona trafikoa desagerrarazteko asko dago egiteko. Milaka haur eta emakume sexu esklabo izateko produktu moduan erabiltzen dituzten herrialde askok ez dute egoeraren aurka ezer egiten. 

Indonesiak onartu du arazo hori eta gizakien trafikoarekin negozioa egiten duten mafien aurka borrokan ari da gogor. Martxan jarritako politikari esker, pertsonen trafikoaren inguruko kasuak gutxitzea lortu du. Gainera, Indonesiako Legebiltzarrak NBE Nazio Batuen Erakundeari eskatu dio pertsonen trafikoari aurre egiteko protokoloa berresteko. Protokoloa onartzeak emakumeak eta haurrak babestuko ditu pertsonen trafikotik, eta aldi berean, Indonesiaren irudia garbituko du nazioarte mailan.

Horrez gain, datozen hilabeteetan, Jakartak Ekintza Plan Nazionala onartzea espero du, 2007an aldarrikatutako legearen bigarren zatia dena. Lege horrek pertsonen trafikoa ekiditea bultzatzeaz gain, biktima izan direnak artatzeko aukera emango die. 
Haurrak eta emakumeak 
UNICEF Nazio Batuen Haurren Laguntzarako Funtsaren datuen arabera, Indonesian urtean 100.000 haur eta emakume bahitzen dituzte. Horiek atzerriko herrialdeetara eraman eta bertan esklabo bezala erabiltzen dituzte. Kasu gehienetan sexu esklabo bihurtzen dira, beste batzuetan, aldiz, mirabe. Haurrak dira mafia horien biktima ohikoenak, haien ustez, engainatzeko errazenak direlako. 
Mafia horiek herritarren pobreziaz eta ezjakintasunaz baliatzen dira. Horregatik, bahiketak gune txiroetan gertatzen dira. Biktima horiei lan duinak eskaintzen dizkiete mafietako kideek eta behin konbentzitu ondoren, nahi dutena egiten dute beraiekin. Beste kasu batzuetan, aldiz, indarrez bahitzen dituzte. Gehienak Malaysiara, Saudi Arabiara, Singapurrera edo Txinara eramaten dituzte. 
Atzerriko herrialdera iristen direnean, pasaportea kentzearekin batera hasten da haur eta emakume horien esklabo bizitza. Biktima horiek lanean irabazten duten gutxia mafientzako izaten da, eta beraz, amestutako bizi hobeagoa lortzea ezinezkoa izaten dute. Gainera, behartutako lanak egitera ukatzen badira, tratu txarak jasaten dituzte sarritan. Bizimodu horretatik ihes egitea izaten da maiz haien desio handiena, gutxik lortzen dute, baina, nahi hori. 
Bestalde, kasu askotan, prostituzioa da arreta gehien deitzen duen arazoa. Izan ere, sexu esklaboek gehienetan kalean egiten dute lan, eta herritarrak «ohituta» daude horiek ikustera. Baina etxeetan esklabo bezala lan egiten dutenak jende gutxik ikusten ditu. Ondorioz, biztanleentzat ez dira «arruntak». Horregatik prostituzioaz gain, beste esklabotza motarik ez dagoela pentsatzen dute. 

Indonesiara ere milaka pertsona iristen dira urtero Asiako ekialdetik eta Txinatik. Horiek Indonesiako haur eta emakumeek antzeko egoera jasaten dute. Jatorrizko herrialdean bahitu eta esplotatu egiten dituzte. Munduko beste hainbat herrialdetan bezala, mafien menpeko sexu esklabo bilakatzeko. 
Zenbakia

%1
Aske geratutako biktimak. 
Bi milioi lagun inguru pertsona trafikoaren biktima dira, eta horietako oso gutxik lortzen dute aske geratzea. 2006an 21.400 soilik askatu zituzten, milioika biktimatik %1. 

